Thema: Mudiad Caredigrwydd y Byd

Wythnos gwneud pethau clên/ffeind/caredig: Chwefror 10-16

Mae Ppt wedi ei baratoi i gyd-fynd â’r gwasanaeth ond nid oes rhaid ei ddefnyddio. Cofiwch addasu’r iaith i siwtio’ch ardal/plant.

Sleid 1: Teitl
Sefydlwyd Mudiad Caredigrwydd y Byd mewn cynhadledd yn Tokyo yn 1997. Bwriad y Mudiad ydy ysbrydoli unigolion i fod yn fwy caredig a drwy wneud hynny, creu cymdeithas fwy caredig. (cleniach, mwy ffeind).
Felly, rhwng Chwefror y10fed a Chwefror yr 16eg (unfed ar bymtheg) mae wythnos gwneud pethau clên (defnyddiwch dafodiaith eich ardal). 

Y bwriad ydy annog pawb i wneud pethau neis a chlên i bobl eraill heb ddisgwyl dim yn ôl. 
Sleid 2: Lluniau o rai o’r isod
Pa fath o bethau clên mae nhw’n awgrymu’n garedig y dylen ni eu gwneud?
Dyma rai o’u syniadau: 

· coginio muffins a’u rhannu â’n ffrindiau

· Gwneud job ddiflas yn lle rhywun arall – gwagio’r bin, golchi llestri, gwneud y gwely, glanhau sgidia’.....

· Gwenu ar bobl.

· Dweud helo neu bore da wrth basio pobl ar y stryd.

· Rhoi cerdyn yn dweud Diolch i berson sy’n ein helpu chi.

· Maddau i rywun os dŷn ni’n dal dig.

· Casglu y dillad sy rhy fach i ni a’i rhoi nhw i elusen.

· Gadael rhywun fynd o’n blaen ni mewn ciw.
· Cynnig helpu rhywun hefo’i gwaith cartref

· Bod yn garedig wrth ein cyrff wrth fwyta mwy o ffrwythau.

Falle eich bod chi’n meddwl, “Be di’r ots os ydw i’n garedig neu beidio?”

Yn ôl Mudiad Caredigrwydd  y Byd mae ymchwil yn profi fod caredigrwydd yn gwneud pobl yn hapusach ac yn iachach. Mae bod yn garedig, a gwneud pethau clên yr un mor werthfawr â derbyn caredigrwydd.

Sleid 3: Lot o beli hapus!
Ysgrifennodd Dr Steve Tyler erthygl yng nghylchgrawn Psychology Today yn dweud fod caredigrwydd yn gwneud lles i bawb, a bod hyd yn oed gweld un weithred o garedigrwydd yn gallu creu teimladau o hapusrwydd a bodlondeb. 
Felly, pan fyddwn yn meddwl am wneud gweithred garedig, mae yna dri effaith cadarnhaol posibl. Yn gyntaf, teimladau hapus a chadarnhaol y person sy’n derbyn y caredigrwydd; yn ail, teimladau positif a chadarnhaol y person sy’n cyflawni’r weithred garedig ac yn drydydd, yr effaith positif ar bwy bynnag fydd yn digwydd pasio heibio a gweld y weithred garedig.
Sleid 4, 5**, 6***,: Yr adnodau isod
Mae’r dywediad “Actions speak louder than words” yn enwog. Beth am roi ein caredigrwydd ar waith? 
Yn y Beibl roedd Iesu yn dysgu’r Cristnogion fod ffydd heb weithredoedd yn dda i ddim;

....beth ydy'r pwynt i rywun honni ei fod yn credu, ac wedyn gwneud dim byd o ganlyniad i hynny? Er enghraifft, os ydych chi'n gweld brawd neu chwaer yn brin o ddillad neu heb fwyd, ac yna'n dweud, “Pob bendith i ti! Cadw'n gynnes, a gobeithio cei di rywbeth i'w fwyta.” 
**Beth ydy'r pwynt os ydych chi'n ei adael yno heb roi dim byd iddo?  Mae ‘credu’ ar ei ben ei hun yn union yr un fath. Os ydy'r ‘credu’ ddim yn arwain at wneud rhywbeth, mae'n farw gelain. (Iago 2: 14-16)
Un o egwyddorion pwysicaf y ffydd Gristnogol ydy,*** Dylech chi drin pobl eraill fel byddech chi'n hoffi iddyn nhw eich trin chi. (Luc 6:31)
Felly, beth am drïo dilyn cyngor doeth y Beibl a Mudiad Caredigrwydd y Byd yr wythnos hon?
Gweddïwn: 
Ein Tad, helpa ni i fod yn bobl garedig. Nertha ni i fod yn amyneddgar, yn ofalus o eraill ac yn barod ein cymwynas. Helpa ni i drin pobl eraill fel y bydden ni'n hoffi iddyn nhw ein trin ni. Fe ddylen ni fod yn garedig bob amser, ond dŷn ni’n methu mor aml. Helpa ni yr wythnos hon i feddwl am eraill ac i ddangos ychydig o gariad Crist ar waith. Amen.

GJenkins :  ffeithiau o http://www.theworldkindnessmovement.org/ a http://www.randomactsofkindness.org/  a cylchgrawn Psychology Today

